
საქართველოს პრეზიდენტის
ბრძანებულება №529

1999 წლის 8 სექტემბერი
ქ. თბილისი
გაზის მეურნეობის დარგში ფინანსურ ურთიერთობათა მოწესრიგების შესახებ

საქართველოს სახელმწიფო მეთაურის 1995 წლის 13 ივნისის №241 ბრძანებულებით, დეპარტამენტ „საქენერგოსა“ და საქართველოს მოსახლეობის კრედიტორული დავალიანება დეპარტამენტ „საქგაზის“ მიმართ 1995 წლის 1 მაისის მდგომარეობით აღებულ იქნა სახელმწიფოს შიდა ვალში და მისი გადახდა გადავადდა  1997 წლის 1 მაისამდე. ამავე პერიოდით  გადავადდა დეპარტამენტ „საქგაზის“ მიერ სახელმწიფო ბიუჯეტიდან მიღებული სესხებისა და საბიუჯეტო ვალდებულებების დაფარვა.

საქართველოს პრეზიდენტის 1996 წლის 16 დეკემბრის №826 ბრძანებულებით, საქართველოს მოსახლეობასა და დეპარტამენტ „საქენერგოს“ უფლებამონაცვლეებს – სახელმწიფო კომპანიებს „საქენერგოსა“ და „საქენერგოგენერაციას“ ჩამოეწერათ ყოფილი დეპარტამენტების „საქენერგოსა“ და „საქგაზის“ მიმართ რიცხული და შიდა ვალში აღებული დავალიანებები 81,2 მლნ ლარის ოდენობით. ამავე დროს,  მძიმე სოციალური ვითარების გამო, მოსახლეობას არა აქვს მის მიერ მოხმარებული, შიდა ვალში აღებული და 1997 წლის 1 მაისამდე გადავადებული ბუნებრივი გაზის  საფასურის გადახდის საშუალება, რამაც შეიძლება შეაფერხოს საქართველოს გაზის მეურნეობაში მიმდინარე პრივატიზების პროცესი. 

მდგომარეობის გამოსწორების მიზნით:

1. ჩამოეწეროს საქართველოს მოსახლეობას საქართველოს სახელმწიფო მეთაურის 1995 წლის 13 ივნისის №241 ბრძანებულებით სახელმწიფო შიდა ვალში აღებული და 1997 წლის 1 მაისამდე გადავადებული სახელმწიფო ბიუჯეტში ჩასარიცხი მოხმარებული ბუნებრივი გაზის ღირებულება 31,9 მლნ ლარის ოდენობით, თანახმად №1 დანართისა.

2. შემცირდეს ბუნებრივი გაზის მიწოდებით წარმოქმნილი სააქციო საზოგადოება „საქტრანსგაზმრეწვის“ დებიტორული დავალიანებები, ერთი მხრივ, საქართველოს ქალაქებისა და რაიონების გაზის მეურნეობების (მათ მიმართ ამავე პერიოდისთვის რიცხული მოსახლეობის დავალიანების ფარგლებში – 31,9 მლნ ლარი) და, მეორე მხრივ, ყოფილ დეპარტამენტ „საქენერგოს“ მიმართ (81,2 მლნ ლარი) საქართველოს სახელმწიფოს შიდა ვალში აღებული თანხით (113,1 მლნ ლარი).

შესაბამისად, შემცირდეს სახელმწიფო კომპანია „საქტრანსგაზ​მრეწვის“ კრედიტორული დავალიანებები თურქმენეთისადმი 95 მლნ ლარის ოდენობით და საქართველოს ფინანსთა სამინისტროსადმი – 18,1 მლნ ლარის ოდენობით, რომელიც წარმოქმნილია ბუნებრივი გაზის ღირებულების დასაფარავად თურქმენეთში საწარმოებისა და ორგანიზაციების მიერ გაგზავნილი პროდუქციის ბიუჯეტის სახსრების ხარჯზე ანაზღაურების შედეგად.

3. სააქციო საზოგადოება „თბილგაზის“ ბალანსზე რიცხული მოსახლეობის მიერ ნორმის ზემოთ მოხმარებული გაზის დავალიანების (17,4 მლნ ლარი) ჩამოწერის საკითხი გადაწყვიტონ ურთიერთშე​თანხმებით სააქციო საზოგადოება „საქტარნსგაზმრეწვმა“ და სააქციო საზოგადოება  „თბილგაზმა“.

4. სააქციო საზოგადოება „საქტრანსგაზმრეწვმა“ დავალიანების ჩამოწერის შედეგად შეიტანოს შესაბამისი ცვლილებები სახელმწიფო კომპანია „საქენერგოსთან“ და გაზის მეურნეობებთან ურთიერთანგარიშსწორებაში.

ე. შევარდნაძე

